
Lingua tirca en transcripziun ebraica
Ils Carajim d’Ucraina e Lituania

■ il dictatur Josif dschugaschvili
«stalin» (1878–1953) ha pruvà d’extir-
par plis pievels durant sia lunga «car-
riera». anc oz en l’asia centrala vivan
descendents dals tudestgs da la volga
deportads 1944; auters èn emigrads en
ils onns novanta en germania, nua ch’i
n’è betg adina simpel d’als integrar.
Era plis pievels islamics ha l’anteriur se-
minarist georgian deportà lezza giada,
per exempel passa 180 000 Tatars da
Crim, descendents d’anteriurs subdits
osmans vegnids 1774 sut il domini dals
zars cristians ortodoxs. En la medema
peninsla da Crim, oz en Ucraina, viveva
e viva anc adina in auter pievelet, bler pli
pitschen, da lingua tirca; Stalin l’ha den-
tant schanegià, perquai che quella grup-
pa n’aveva nagin liom religius cun glieud
ordaifer l’Uniun sovietica. I sa tracta da
«la ‘secta’ dals Carajim; lezza è sa zavrada
dal giudaissem dals rabins perquai ch’ella
refusava ils mussaments dal Talmud» (1).
Ils Carajim renconuschan mo la Tora,
pia ils tschintg cudeschs da Moses, sco
Sontga Scrittira. Mieste Hotopp-Riecke
(Universitad libra da Berlin), spezialist

da linguistica tirca, ha gist publitgà ina
bilantscha da las perscrutaziuns (2) da-
vart quella pitschna cuminanza. Lez ar-
titgel munta ina scuverta per tgi che
s’interessa da la ritgezza linguistica eu-
ropeica. El na respunda segir betg a tut-
tas dumondas, ma quai ch’ins sa tanscha
per sa metter avant tgi ch’ils Carajim
eran ed èn anc adina.

in’istorgia da dudesch tschientaners
Cur èni sa zavrads dal giudaissem? Gia
dal temp da Jesus devi gidieus che ren-
conuschevan mo la Tora sco Sontga
Scrittira; ma Carajim per propi haja dà
tenor l’autur pir davent dal 9avel
tschientaner, e quai en l’intschess d’Irac
ed Iran. Enturn l’onn 1000 avevan els
in’atgna academia a Jerusalem, e lur
missiunaris eran activs en il Caucasus ed
a nord dal Mar nair, t. a. en la peninsla
da Crim. «Ils Carajim che vivan oz en
Lituania e Pologna derivan da famiglias
guerrilas en Crim che prinzi Vitus ‘il
grond’ ha recrutà en la regiun dal Mar
nair. Vitus (…) regeva in intschess da
pliras culturas che tanscheva enturn
1420 dal Mar baltic fin en ina gronda
part da l’Ucraina (…). En il Museum

naziunal lituan da Trakai [sper Vilnius]
han ins deditgà in’atgna parti ziun als
Carajim tenor lur relevanza per la gene-
sis da la naziun lituana» (p. 99). A me-
dem temp duvravan els lur linguatg tirc
en la liturgia sper l’ebraic da la Tora. En
il 19avel tschientaner vivevan buna-
main tuts Carajim sco subdits dals zars.
In d’els, Avraham Fircovitsch
(1786–1874), naschì en l’Ucraina dal
vest, «ha persvas las autoritads russas da
registrar ses pievel sco ‘Carajim russ dal
Veder Testament’. Quai ha midà la
schientscha da las generaziuns giuvnas:
Lezzas na sa sentivan pli mo sco descen-
dents da la religiun da Moses, mabain
sa referivan a lur appartegnientscha als
pievels tircs» (p. 98). Tranter las duas
guerras mundialas han ils Carajim ela-
vurà ina coinea enturn lur center cultu-
ral da Trakai. Durant l’occupaziun tu-
destga valevan els sco «gruppa etnica ta-
tara (…). Enfin la ruina da l’Uniun so-
vietica n’as tgavan els ni s’organisar ni
publitgar» (p. 100).

Mezs d’instrucziun e scola da stad
Dapi l’independenza da Lituania ed
Ucraina han ils Carajim dentant pudì

promover lur lingua e cultura fitg peri-
clitada enturn ils dus centers da Trakai
(Uniun europeica) e Jevpatoria/Gözle-
ve, port da mar en la peninsla da Crim;
questa dumbra tschintg communitads
da Carajim. A Trakai, Vilnius e Jevpa-
toria/Gözleve menziunan guidas turis-
ticas lur tempels. «En Israel vivan var
25 000 Carajim (…). Ins valitescha ch’i
dettia var 20 000 ordaifer l’Israel, dals
quals 3000–4000 en Lituania ed Ucrai-
na ed ins tschients en Tirchia. La com-
munitad dals ‘Krim Kedar Karäer
Deutschlands’ [Minca] sa definescha la
pli periferica orasum encunter saira
(...). Dal 2007 vivevan (…) anc 273 Ca-
rajim en Lituania e 45 en Pologna. Blers
discurran anc la lingua, almain la gene-
raziun veglia. Dentant datti uschè paucs
umans che la discurran che sia surviven-
za n’è betg garantida. A Trakai e Vilnius
datti mintgamai in tempel cun persunal
da pastoraziun che discurra la lingua
dals Carajim. La tircologa Eva Agnes
Csató-Johanson (Universitad d’Uppsa-
la) e [la musicologa] Karina Firkaviciûte
[communitad da Carajim a Vilnius]
elavuran mezs d’instrucziun e lexicons
moderns en Lituania e Crim» (p. 101).

Domaduas han mess ad ir ina scola da
stad en il linguatg dals Carajim. Firka-
viciûte commentescha: «Uss avain nus
tuttas pussaivladads per promover nos-
sa lingua materna e pruvain da la pro-
curar puspè dapli reputa ziun» (cità p.
102). Lez linguatg è cleramain bler pli
periclità ch’il rumantsch; dentant datti
umans che fan il pussaivel per al vivifit-
gar, er umans d’autra derivanza sco Csa-
tó-Johanson, naschida en Ungaria ed
activa en Svezia (Eva.Csato-Johan-
son@lingfil.uu.se). «Ils Carajim euro-
peics èn renconuschids legalmain sco
minoritad etnica en la Federaziun da
Russia, en Pologna, en Ucraina e Litua-
nia» (p. 104). Ina lingua tirca cun tran-
scripziun ebraica: Quai datti en mintga
cas mo là.

1. geoffrey wigoder (ed.), dictionnaire ency-
clopédique du judaïsme. Paris (editions du
cerf, isBn 2-204-04541-1) 1993, p. 189,
 chavazzin «caraïsme).

2. Mieste hotopp-riecke, Zwischen auflösung,
Konsolidierung und anerkennung: die Karai-
men/Karäer im 21. Jahrhundert. en: «europa
ethnica», nr. 3-4/2011, pp. 97–105. 
adressa: facultas verlags- & Buchhandels ag
(office@facultas.at), vienna.

Bourgeois vul daventar
successur d’Alain Berset

En il chantun Friburg datti concurrenza
per la successiun d’Alain Berset en il cus-
segl dals chantuns. Sper Christian Levrat,
il president da la partida social democra-
tica svizra, candidescha ussa era Jacques
Bourgeois, il president da l’uniun purila
svizra. L’elecziun en il chantun Fribourg
è necessaria perquai ch’il cusseglier dals
chantuns d’enfin qua, Alain Berset, è
vegnì elegì en il cussegl federal. Il pievel
elegia ils 11 da mars.

30 milliunaris novs 
en l’onn 2011

L’onn passà hai dà en Svizra en total 35
milliunaris novs grazia al Swiss lotto ed
Euro millions. 31 persunas han gudagnà
ina summa da passa 10 milliuns francs
en il lotto svizzer e quatter persunas han
gudagnà intgins milliuns francs en il lot-
to europeic. Il pli grond gudogn ha ina
persuna svizra fatg l’onn passà en ils Euro
millions cun bunamain 84 milliuns.

Quai ha communitgà Swisslos. En tut ha
Swisslos pajà ora l’onn passà 248 milli-
uns francs. Quest onn po Swisslos festi-
var ses anniversari da 75 onns.

SNB: Christian Wanner
sustegna Raggenbass

Il president dals directurs da finanzas chan-
tunals, Christian Wanner stat davos il pre-
sident dal cussegl da banca Hansueli Rag-
genbass. En connex cun il cas Hildebrand
na sajan naginas ulteriuras demissiuns ne-
cessarias, ha ditg Wanner al radio DRS. Il
cussegl da banca stoppia ussa adattar il re-
glament e controllar meglier la direcziun
da la banca naziunala, uschia Wanner.

Decisiun davart 
limitar l’immigraziun

Il cussegl federal vegn a decider prima-
vaira sch’el vul limitar l’immigraziun per
in temp limità. Il minister d’economia
Johann Schneider-Amann ha laschà sentir
la cumissiun dal exteriur dal cussegl dals

chantuns d’eventualmain far diever da la
clausula da ventil. El vesia ussa spazi
d’acziun.

Tribunal administrativ 
federal fa midada

Ier èn las clavs vegnidas surdadas dal cus-
seglier guvernativ da Son Gagl, Willi
Haag. El ha manegià che quai saja in merit
da tut ils chantuns da la Svizra orientala.
Cun 75 derschadras e derschaders e 320
collavuraturs è il tribunal administrativ
federal la pli gronda dretgira da la Svizra.

Hildebrand survegn paja
per proxims 12 mais

Philipp Hildebrand na survegn nagin’in-
demnisaziun da partenza da la banca na-
ziunala. El survegn dentant la paja ils pro-
xims 12 mais. Tenor il pledader da la banca
naziunala ha il president termin da desdit-
ga da sis mais. Il salari per ils ulteriurs sis
mais correspundian ad ina indemnisaziun
tenor il reglament dal contract da lavur 

Cuntinuaziun dal numer 11

PS: Nies bien pasterner era staus cun
ses confrars a Ruma. Buc a Paris, mo sil-
meins a Ruma. E lu era el turnaus. Ed el
raquintava e discurreva seras en e seras
ora e selamentava ch’el hagi disgraziada-
mein buca viu il Papa. Entochen che siu

vischin, il Nazi, ha remarcau: «Fai quen,
co il Papa stat mal ch’el ha buca viu Tei!»

Aschia pressapauc va ei, cura che nos-
sa megliera glieud va sin viadi e less ra-
quintar aunc dapli che tut.

Nossadunna munglass gi-
dar dapertut

Ei era ina dumengia suentermiezdi,
ina da quellas dumengias ch’eran bialas e
levas, decoradas cun tutta fluriziun dil
matg. L’entira cuntrada fageva fiasta. Ils
utschals cantavan ed ils curtgins, ils pli
bials lunsch entuorn, sefittavan sco quei
ch’ei stat en tontas canzuns. Ina dumen-
gia pia ch’envidava las famiglias de schar
star ils panzieris e de caminar viadora el
bi mund de fluras e pumera flurenta. Ils
geniturs cun lur affons, ils affons cun lur
divertiments e lur giugs.

E quella dumengia era aunc in’autra
persuna, ina femna zun distinguida, se-
messa sin via enviers la vischnaunea vi-
schinonta, leu nua ch’ella haveva regur-
dientschas, parents ed enconuschents. Ei
vala la peina e para ded esser ina obliga-
ziun de star eri in mument per admirar
quella dunna che vegneva mintga stad en
la patria dils perdavons per serecuvrar,
per renovar la memoria, per puspei sere-
gurdar dellas historias che sia mumma
haveva giu raquintau seras en e seras ora
sur della glieud, las famiglias ed ils usits
de quella regiun – e per far las bialas e
bunas excursiuns de primavera. Ella sen-
teva tut quei sco lu, cura che la ventira
vul rimnar il bi ed il bien de quest mund

en in sulet mument ed en in sulet cor hu-
man. Ella havess, per esser pli clars, il pli
bugen cantau e giubilau senza far stem dils
auters.

Aschia fuva ei stau lezza dumengia. La
dunna – lein numnar ella Angelina, es-
send ch’ella mereta quei bi num musical
– mava e mirava, salidava e vegneva sali-
dada da persunas enconuschentas ed au-
tras. Enqualin vegn ad haver tertgau che
quei stoppi esser ina jastra, sco sche mo las
jastras fussen finas ed amureivlas. Mo ins
sto capir ch’ei mava buca tgunsch de pas-
sar senza far attenziun d’ina signura sco
nossa Angelina, ina persuna distinguida e
vestgida cun in gust pauc ordinari.

Arrivada en la vischnaunea de sias re-
gurdientschas e dellas historias, che sia bu-
na mumma haveva giu raquintau, steva
ella eri tscheu e leu per dar ina egliada si
per las casas dils purs, las veglias e las re-
novadas, ni els orts e curtgins de gronda
bellezia. Angelina era ina persuna cun in
bien gust e cun buns interess per igl egl e
per il cor.

Mond aschia cun ses patratgs e sia di -
stracziun, ha la signura udiu tuttenina ina
vusch neu d’ina plazzetta, nua che la sora
de migiur Clau Antoni seseva sin in baun
da lenn avon nuegl, quasi sco tschentada
leu a sulegl e per mirar tgi che vegni ni
mondi.

«O buna sera, Angelina…!»
Quei tunava sco il zenn mesaun, buc il

grond e buc il pign, in zenn cun ina fessa
giudem vi, ed ei tunava da marveglias.
Certs plaids cumparan sco ils curriers del-
las damondas che vegnan a suandar cun
tutta segirezia.

Ei enconuschevan ina l’autra dapi biars
onns. Mo amitgas ni parentas eran ei bu-
ca. Ei stgisa en quellas condiziuns socialas
de saver tgi ch’igl ei e danunder ch’ei de-
rivan e pressapauc tgei famiglias ch’ei pu-
dess esser. Nossa Angelina ha strusch giu
rispundiu il salid, e quei da buna luna e
cun quella eleganza che havess saviu deri-
var si da Milaun, che la sora de migiur
Clau Antoni ha cartiu de stuer gizzar la
lieunga e sia nauschadad:

«Schia, Angelina, Ti vas matei sin basel-
gia tier Nossadunna a rugar per in um…».

Abstrahau dil tema e dil fatg ch’ei dat
sigl entir mund strusch ina questiun pli
tuppa che quella, havess quella dil migiur
bunamein stuiu quintar cun ina risposta
adequata, schegie buca cun quella cheu:

«Na, dapi che Nossadunna ha buca
saviu gidar las mattauns e las mattas ve-
glias de cheu, ha ei buca grond senn…».

